
দক্ষিণাঞ্চলের অর্থনীতির চাকা ঘোরাবে পদ্মা সেতু
                                    -- জাহিদ ফারুক
বরিশাল, ৩১ জ্যৈষ্ঠ (১৪ জুন) :

পানি সম্পদ প্রতিমন্ত্রী জাহিদ ফারুক বলেছেন, দক্ষিণাঞ্চলের মানুষের ভাগ্য বদলে নতুন দিগন্ত উন্মোচন করবে পদ্মা সেতু। এই সেতু ঘিরেই সোনালি ভবিষ্যৎ দেখতে পাচ্ছেন এই অঞ্চলের মানুষ। পদ্মা সেতুর জন্য রাজধানী ঢাকাসহ সারা দেশের সঙ্গে এ অঞ্চলের যোগাযোগ ব্যবস্থা সহজ হবে। এই অঞ্চলে কৃষি, ব্যবসা-বাণিজ্যসহ নতুন নতুন শিল্প কারখানা গড়ে উঠবে।  এ সেতু দিয়ে বাংলাদেশ যুক্ত হতে পারবে এশিয়ান হাইওয়েতে। ফলে দক্ষিণাঞ্চলের অর্থনীতির চাকা ঘোরার পাশাপাশি বাড়বে কর্মসংস্থান।

আজ বরিশাল ক্লাবে বরিশাল জেলা ও মহানগর আওয়ামী লীগ আয়োজিত পদ্মা সেতুর উদ্বোধনী অনুষ্ঠান  উপলক্ষ্যে ‘মতবিনিময়’ সভায় প্রতিমন্ত্রী এসব কথা বলেন।

জাহিদ ফারুক বলেন, পদ্মা সেতুতে বিশ্বব্যাংক ঋণচুক্তি স্থগিত করলে প্রধানমন্ত্রী শেখ হাসিনা নিজস্ব অর্থায়নে পদ্মা সেতু নির্মাণের ঘোষণা দেন। অন্যের কাছ থেকে হাত পেতে টাকা এনে পদ্মা সেতু করব না। আমাদের জনগণের টাকায়ই পদ্মা সেতু নির্মিত হবে। সেতু আমাদের মর্যাদার প্রতীক, আত্মসম্মানের প্রতীক, সক্ষমতার প্রতীক, উন্নয়নের প্রতীক।  পদ্মা সেতু নিয়ে দেশ-বিদেশে অনেক ষড়যন্ত্র হয়েছে। কিন্তু নিজেদের টাকায় এই সেতু নির্মাণ করে ষড়যন্ত্রকারীদের সমুচিত জবাব দিয়েছেন বঙ্গবন্ধু কন্যা। পদ্মা সেতু শুধু সক্ষমতা ও আত্মবিশ্বাসের প্রতীকই নয়, এটি  অপমানের প্রতিশোধ।

মতবিনিময় সভায় পার্বত্য চট্টগ্রাম শান্তিচুক্তি বাস্তবায়ন ও পরিবীক্ষন কমিটির আহ্বায়ক (মন্ত্রী পদমর্যাদা) ও বরিশাল জেলা আওয়ামী লীগের সভাপতি আলহাজ্ব আবুল হাসানাত আবদুল্লাহ্ এমপি, বাংলাদেশ আওয়ামী লীগের যুগ্ম সাধারণ সম্পাদক আ ফ ম বাহাউদ্দিন নাসিম, সাংগঠনিক সম্পাদক আফজাল হোসেন, সিটি করপোরেশনের মেয়র সেরনিয়াবাত সাদিক আব্দুল্লাহ, সাবেক চিফ হুইপ আ স ম ফিরোজ, বিভাগের বিভিন্ন আসনের সংসদ সদস‌্য, জেলা ও উপজেলা আওয়ামী লীগের সভাপতি ও সাধারণ সম্পাদক, পৌর মেয়র ও উপজেলা চেয়ারম‌্যানগণ উপস্থিত ছিলেন।

দিনাজপুরে চালকল এবং পঞ্চগড়ের তেঁতুলিয়ায় পাথর ক্রাশিংয়ে শিশুশ্রম নেই
দিনাজপুর, ৩১ জ্যৈষ্ঠ (১৪ জুন) :  

দিনাজপুরে বিভিন্ন ধরনের চালকল এবং পঞ্চগড়ের তেঁতুলিয়া এলাকায় পাথর ক্রাশিং এ শিশুশ্রম নেই। যা এসডিজির লক্ষ্যমাত্রা অনুযায়ী শিশুশ্রমমুক্ত বাংলাদেশ গড়তে ইতিবাচক ভূমিকা রাখবে।   

বিশ্ব শিশুশ্রম প্রতিরোধ দিবস উপলক্ষ্যে শ্রম ও কর্মসংস্থান মন্ত্রণালয় এবং কলকারখানা ও প্রতিষ্ঠান পরিদর্শন অধিদপ্তরের একটি প্রতিনিধিদল দিনাজপুর সদরের বিভিন্ন চালকল এবং পঞ্চগড়ের তেঁতুলিয়া উপজেলার তেঁতুলিয়া, ভজনপুর, বাংলাবান্ধা এলাকায় করতোয়া ও ডাহুক নদীতে পাথর উত্তোলন এবং আমদানি করা পাথর ক্রাশিং কর্মকাণ্ড পরিদর্শনে গিয়ে এমন চিত্র দেখতে পান।
দিনাজপুর সদর এবং বীরগঞ্জের বিভিন্ন অটো রাইচ মিল, হট ফ্লু মিল এবং হাসকিং মিল সংশ্লিষ্টদের সাথে প্রতিনিধিদল জানতে পারে কায়িক পরিশ্রমের কাজ হওয়ায় এ খাতে আগে থেকেই শিশুশ্রমের পরিমাণ কম ছিল। এলাকার মানুষের জীবনমানের উন্নয়ন, বাবা-মায়ের সচেতনতা বৃদ্ধি এবং সরকারের শিশুশ্রম নিরসনমূলক প্রচারণার কারণে চাল উৎপদন খাতে এখন শিশুশ্রম নেই। 

অন্যদিকে কৃষি জমি ও ভূ-প্রকৃতি নষ্ট, পরিবেশ ও প্রতিবেশগত ক্ষতি বিবেচনায় সরকার পঞ্চগড়ের তেঁতুলিয়ায় পাথর কোয়ারী, ব্যক্তিমালিকানাধীন সমতল জমি, কৃষি জমি নদীর মাটি খুঁড়ে থেকে পাথর উত্তোলন বন্ধ রেখেছে। তেঁতুলিয়া উপজেলার বাংলাবান্ধা এলাকায় আমদানি করা পাথর ভাঙার কাজে হাজার হাজার শ্রমিক কাজ করলেও সেখানে শিশুশ্রম দেখা যায়নি বলে প্রতিনিধিদল জানান।  

টেকসই উন্নয়ন লক্ষ্যমাত্রা অনুযায়ী ২০২৫ সালের মধ্যে দেশের সকল সেক্টর থেকে শিশুশ্রম মুক্ত করতে আন্তরিকভাবে কাজ করছে সরকার। তবে এ বিষয়ে বৈশ্বিক সহায়তা ও সম্মিলিত উদ্যোগ প্রয়োজন। এ লক্ষ্য বাস্তবায়নে শ্রম ও কর্মসংস্থান মন্ত্রণালয় বদ্ধপরিকর।
#

আকতারুল/পাশা/এনায়েত/সঞ্জীব/মাহমুদ/রফিকুল/সেলিম/২০২২/২২৩০ ঘণ্টা

তথ্যবিবরণী                                                                                            নম্বর : ২৪২৫

ভাস্কর্য একটি প্রাচীনতম শিল্প প্রক্রিয়া
                 -- সংস্কৃতি প্রতিমন্ত্রী
ঢাকা, ৩১ জ্যৈষ্ঠ (১৪ জুন) : 

সংস্কৃতি বিষয়ক প্রতিমন্ত্রী কে এম খালিদ বলেছেন, ভাস্কর্য একটি প্রাচীনতম শিল্প প্রক্রিয়া। চিত্রকর্মের মতো ভাস্কর্যও একটি বিশেষ ধরনের শিল্পসাধন যেখানে মানবজীবনের প্রয়োজনসিদ্ধি নেই। কিন্তু মানসলোকের অনুভূতি ও কল্পনার অনিবার্য প্রতিফলন রয়েছে। একটি চিত্রকর্মে উপকরণ বা উপাদান পরিদৃশ্যমানতার মধ্যে ততোটা প্রাধান্য পায় না যতোটা ভাস্কর্যে পায়। কেবল শিল্পবস্তু হিসেবে নয়, ব্যক্তিত্ব, ইতিহাস, ঐতিহ্য, সংস্কৃতি ও ঘটনা প্রবাহের স্মারকরূপেও দেশে দেশে ভাস্কর্যের বহুমুখী তাৎপর্য রয়েছে।

আজ রাজধানীর বাংলাদেশ শিল্পকলা একাডেমির জাতীয় চিত্রশালা মিলনায়তনে বাংলাদেশ শিল্পকলা একাডেমি ও ইসাবেলা ফাউন্ডেশনের সহযোগিতায় ‘জয় বাংলা’ শিরোনামে ভাস্কর রাসার পঞ্চম একক ভাস্কর্য প্রদর্শনীর উদ্বোধন অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন।

প্রতিমন্ত্রী বলেন, প্রাতিষ্ঠানিক শিক্ষা বা সনদ শিল্পী-সাহিত্যিক-সংস্কৃতিকর্মীদের মানদণ্ড নয়, তাদের মানদণ্ড হলো সৃষ্টিকর্ম ও সৃজনশীলতা। আর এ সৃজনশীলতার উৎস মানুষ, নদী, প্রকৃতি, প্রেম এমনকি জাতির পিতার জীবনাদর্শ ও চেতনা। তিনি বলেন, পৃথিবীতে সবচেয়ে কষ্ট হচ্ছে ক্ষুধার কষ্ট। প্রধানমন্ত্রী বাংলাদেশের মানুষের এ কষ্ট দূর করেছেন, নিরন্ন মানুষের মুখে আহার জুগিয়েছেন। বাংলাদেশ এখন খাদ্যে স্বয়ংসম্পূর্ণ যেখানে একটি মানুষও না খেয়ে থাকে না। তিনি বলেন, প্রধানমন্ত্রী শেখ হাসিনার নেতৃত্বে বাংলাদেশ শুধু অর্থনৈতিক ক্ষেত্রে নয়, শিল্প-সাহিত্য-সংস্কৃতির প্রতিটি শাখায় এগিয়ে যাচ্ছে।

বাংলাদেশ শিল্পকলা একাডেমির সচিব মোঃ আছাদুজ্জামানের সভাপতিত্বে ফ্রান্সের প্যারিস থেকে অনলাইনে যুক্ত হয়ে প্রদর্শনী উদ্বোধন করেন আন্তর্জাতিক খ্যাতিসম্পন্ন চিত্রশিল্পী শাহাবুদ্দিন আহমেদ।

অনুষ্ঠানে বিশেষ অতিথি হিসাবে বক্তৃতা করেন ইসাবেলা ফাউন্ডেশনের চেয়ারম্যান ও পানিসম্পদ মন্ত্রণালয়ের সিনিয়র সচিব কবির বিন আনোয়ার এবং জাতির জনক বঙ্গবন্ধু শেখ মুজিবুর রহমান মেমোরিয়াল ট্রাস্ট জাদুঘরের কিউরেটর সাবেক সচিব নজরুল ইসলাম খান। অনুষ্ঠানে স্বাগত বক্তৃতা করেন ভাস্কর রাসা।

উল্লেখ্য, বাংলাদেশ শিল্পকলা একাডেমির জাতীয় চিত্রশালা ভবনের ভাস্কর্য গ্যালারিতে ভাস্কর রাসার সপ্তাহব্যাপী অনুষ্ঠিত এ প্রদর্শনী আগামী ২১ জুন, ২০২২ তারিখ পর্যন্ত চলবে।

পরে প্রতিমন্ত্রী বাংলা একাডেমির আবদুল করিম সাহিত্যবিশারদ মিলনায়তনে বাংলা একাডেমির সভাপতি সাহিত্যমনীষী সেলিনা হোসেনের ৭৫তম জন্মবার্ষিকী ও ৭৬তম জন্মদিবস উপলক্ষ্যে বঙ্গীয় সাহিত্য সংস্কৃতি সংসদ আয়োজিত সংবর্ধনা অনুষ্ঠানে প্রধান অতিথির বক্তব্য রাখেন।

#

ফয়সল/পাশা/এনায়েত/সঞ্জীব/মাহমুদ/রফিকুল/সেলিম/২০২২/২১৪০ ঘণ্টা

তথ্যবিবরণী                                                                                                নম্বর : ২৪২৪

প্রযুক্তিভিত্তিক স্মার্ট নগরী হিসেবে গড়ে উঠবে খুলনা

                                      -- আইসিটি প্রতিমন্ত্রী

ঢাকা, ৩১ জ্যৈষ্ঠ (১৪ জুন) :


তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক বলেছেন, শিল্পাঞ্চল হিসেবে খ্যাত খুলনাকে  প্রযুক্তিনির্ভর শিল্পাঞ্চলে পরিণত করতে খুলনা আইটি/হাইটেক পার্ক প্রতিষ্ঠা করা হচ্ছে। এ পার্কটি প্রতিষ্ঠিত হলে প্রযুক্তিভিত্তিক স্মার্ট নগরী হিসেবে গড়ে উঠবে খুলনা। তিনি বলেন, তরুণ প্রজন্মের কর্মসংস্থান এবং বাংলাদেশকে শ্রমনির্ভর অর্থনীতি থেকে জ্ঞাননির্ভর, উন্নত অর্থনীতির স্মার্ট বাংলাদেশ বিনির্মাণে গুরুত্বপূর্ণ অবদান রাখবে।


প্রতিমন্ত্রী আজ খুলনা শিল্পকলা একাডেমি মিলনায়তনে আইসিটি বিভাগের হাইটেক পার্ক কর্তৃপক্ষের উদ্যোগে  খুলনা আইটি/হাইটেক পার্কের ভিত্তিপ্রস্তর স্থাপন উপলক্ষ্যে আয়োজিত আলোচনা সভায় সভাপতির বক্তৃতায় এসব কথা বলেন।


প্রতিমন্ত্রী বলেন, তরুণদের কর্মসংস্থানের ঠিকানা এবং ৪১ সালের স্মার্ট বাংলাদেশের চালিকাশক্তি হবে খুলনা হাইটেক পার্ক।


অনুষ্ঠানের প্রধান অতিথি হিসেবে বক্তৃতা করেন খুলনা সিটি কর্পোরেশনের মেয়র তালুকদার আব্দুল খালেক, অন্যান্যের মধ্যে বক্তৃতা করেন সংসদ সদস্য সেখ সালাহউদ্দিন জুয়েল, তথ্য ও যোগাযোগ প্রযুক্তি বিভাগের সিনিয়র সচিব এন এম জিয়াউল আলম, বাংলাদেশ হাইটেক পার্কের ব্যবস্থাপনা পরিচালক বিকর্ণ কুমার ঘোষ, খুলনায় নিযুক্ত ভারতের ভারপ্রাপ্ত সহকারী হাইকমিশনার অসীম কুমার সানতা ও জেলা প্রশাসক মোঃ মনিরুজ্জামান তালুকদার।


 উল্লেখ্য, বর্তমানে দেশের ১২টি জেলায় হাইটেক পার্ক স্থাপন প্রকল্পে ভারত সরকার আর্থিক সহায়তা প্রদান করছে। এরই অংশ হিসেবে আজ খুলনায় আইটি/হাইটেক পার্কের ভিত্তিপ্রস্তর স্থাপন করা হলো। প্রায় ১৭০ কোটি টাকা ব্যয়ে খুলনা সদরের তুতপাড়ায় প্রায় ৪ একর জমিতে এই হাইটেক পার্ক স্থাপনের কাজ শেষ হলে এখানে প্রায় ৩০০০ জনের কর্মসংস্থানের সুযোগ সৃষ্টি হবে। 

#

শহিদুল/পাশা/সঞ্জীব/মাহমুদ/জয়নুল/২০২২/২১১৫ঘণ্টা
তথ্যবিবরণী                                                                                                নম্বর : ২৪২৩
সবাইকে দেশপ্রেমিক ও সুনাগরিক হিসেবে গড়ে উঠতে হবে
                                                    -- শিল্প প্রতিমন্ত্রী
ঢাকা, ৩১ জ্যৈষ্ঠ (১৪ জুন) :

       শিল্প প্রতিমন্ত্রী কামাল আহমেদ মজুমদার বলেছেন, মহান মুক্তিযুদ্ধের চেতনায় বঙ্গবন্ধুর স্বপ্নের সোনার বাংলা গড়ার লক্ষ্যে শিক্ষার্থীদের সবাইকে দেশপ্রেমিক ও সুনাগরিক হিসেবে গড়ে উঠতে হবে।
       আজ রাজধানীর মিরপুরে আদর্শ উচ্চ বিদ্যালয় মাঠে আয়োজিত এসএসসি-২০২২ পরীক্ষার্থীদের বিদায়, বার্ষিক মিলাদ ও দোয়া অনুষ্ঠানে প্রধান অতিথির বক্তৃতায় প্রতিমন্ত্রী একথা বলেন।
       প্রতিমন্ত্রী বলেন, পরীক্ষার্থীদেরকে অবশ্যই ভালোভাবে পরীক্ষা দিয়ে গৌরবোজ্জ্বল ফলাফল অর্জনের মাধ্যমে মাতা-পিতা ও শিক্ষক-শিক্ষিকার মুখকে উজ্জ্বল করতে হবে, দেশ ও দশের কল্যাণে নিজেদেরকে নিয়োজিত করতে হবে। তিনি বলেন, শিক্ষা জাতির মেরুদণ্ড। তাই সরকার শিক্ষাকে উন্নয়নের অন্যতম প্রধান কৌশল হিসেবে গ্রহণ করেছে এবং শিক্ষা খাতকে সর্বোচ্চ অগ্রাধিকার দিয়ে ২০২২-২৩ অর্থবছরের বাজেটে এই খাতে সর্বোচ্চ ৮১ হাজার ৪৪৯ কোটি বরাদ্দের প্রস্তাব করেছে।
       প্রতিমন্ত্রী আরো বলেন, কোভিড-১৯ চলাকালীন শিক্ষার্থীদের জীবন রক্ষায় কিছুদিনের জন্য শিক্ষাপ্রতিষ্ঠান বন্ধ থাকলেও পরবর্তীতে সরকারের দিকনির্দেশনা মোতাবেক কোভিড-১৯ টিকাসহ স্বাস্থ্যবিধি নিশ্চিত করে শিক্ষাপ্রতিষ্ঠান খুলে দেয়া হয়েছে। তিনি বলেন, সারা বিশ্ব করোনা মহামারিতে বিপর্যস্ত হলেও প্রধানমন্ত্রী শেখ হাসিনার নেতৃত্বে বাংলাদেশ সফলভাবেই করোনা পরিস্থিতি মোকাবিলা করতে সক্ষম হয়েছে।
       প্রতিমন্ত্রী আদর্শ উচ্চ বিদ্যালয় থেকে যারা এসএসসি-২০২২ পরীক্ষায় এ প্লাস পাবে তাদের প্রত্যেককে তাঁর নিজের পক্ষ থেকে ১০ হাজার টাকা করে পুরস্কার এবং এ প্লাস প্রাপ্তদের মধ্যে থেকে যারা ঐতিহ্যবাহী মনিপুর উচ্চ বিদ্যালয় ও কলেজের একাদশ শ্রেণীতে ভর্তি হবে তাদের জন্য ভর্তি ফি মওকুফ করে দেয়ার ঘোষণা দেন। 

       পরে প্রতিমন্ত্রী এসএসসি পরীক্ষার্থীদের মাঝে প্রবেশপত্র বিতরণ করেন। প্রবেশপত্র বিতরণ শেষে এসএসসি পরীক্ষার্থীসহ দেশ ও জাতির মঙ্গল কামনায় বিশেষ দোয়া ও মোনাজাত পরিচালিত হয়।
       সিনিয়র সহকারী শিক্ষক মোঃ মোস্তাফিজুর রহমানের সঞ্চালনায় এবং আদর্শ উচ্চ বিদ্যালয় পরিচালনা কমিটির সভাপতি আলহাজ্ব মোঃ মইজউদ্দিনের সভাপতিত্বে অনুষ্ঠানে অন্যান্যের মধ্যে প্রতিষ্ঠানটির আজীবন দাতা সদস্য আলহাজ্ব মোঃ আলাউদ্দিন এবং প্রধান শিক্ষক মোঃ নূরে আলম বিশেষ অতিথি হিসেবে বক্তৃতা করেন। 

Outgoing Ambassador of Kuwait calls on Foreign Minister
Dhaka, 14 June 2022:

Outgoing Ambassador of Kuwait Adel Mohammed A H Hayat paid a courtesy call on Foreign Minister Dr. A K Abdul Momen at the Ministry of Foreign Affairs in Dhaka today. The Foreign Minister appreciated the Ambassador for his hard work and sincere efforts in the cause of strengthening bilateral relations between Bangladesh and Kuwait. He also thanked the government of Kuwait for providing free vaccines and treatments to Bangladeshi expatriates living in Kuwait during the Covid-19 pandemic. He highlighted that Bangladesh and Kuwait enjoy excellent bilateral relations in the fields of manpower, trade & commerce, defense and energy sectors. 


The Ambassador expressed his gratitude to the Foreign Minister for the cooperation and support he received during his tenure in Bangladesh. He expressed hope that in the coming days, economic cooperation will be further strengthened for the mutual benefit of two countries. 


The Foreign Minister thanked the Government of Kuwait for extending humanitarian support for Rohingyas. He also mentioned that Kuwait can recruit more medical professionals including nurse, medical technicians from Bangladesh.
#

তথ্যবিবরণী                                                   
                                           নম্বর : ২৪২১

নিরবচ্ছিন্ন বিদ্যুৎ সরবরাহ করতে 
প্রযুক্তির সন্নিবেশন বাড়ানোর উদ্যোগ অব্যাহত রাখা হবে
                                                 --বিদ্যুৎ প্রতিমন্ত্রী
ঢাকা, ৩১ জ্যৈষ্ঠ (১৪ জুন) :   
বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, মানসম্মত নিরবচ্ছিন্ন বিদ্যুৎ সরবরাহ করতে প্রযুক্তির সন্নিবেশন বাড়ানোর উদ্যোগ অব্যাহত রাখতে হবে। বিদ্যুৎ উৎপাদনে নানারকম জ্বালানি ব্যবহৃত হচ্ছে। এর জন্য ফ্রিকোয়েন্সি উঠা-নামা করতে পারে। মানসম্মত বিদ্যুতের জন্য গ্রিড স্ট্যাবিলিটি ও ফ্রিকোয়েন্সি স্ট্যাবিলিটি  রাখা অপরিহার্য। 
আজ Frequency Variation নিয়ন্ত্রণে Free Governor Mode of Operation (FGMO) শীর্ষক কর্মশালার উদ্বোধন অনুষ্ঠানে প্রধান অতিথির বক্তব্যে প্রতিমন্ত্রী এসব কথা বলেন। তিনি বলেন, সরকারি ও বেসরকারি বিদ্যুৎ উৎপাদনের সাথে সংশ্লিষ্টদের নিয়ে ক্ষুদ্র পরিসরে এসব কর্মশালা বা সেমিনার করতে পারলে ভালো ফল পাওয়া যেতে পারে। আগামী দিনে পারমাণবিক বিদ্যুৎ আসবে, নবায়নযোগ্য জ্বালানির অংশ উত্তরোত্তর বাড়ছে। গ্রিডের ফ্রিকোয়েন্সি ভেরিয়েশন নিয়ন্ত্রণ করা অপরিহার্য। এসময় তেলের মূল্যের বৈশ্বিক অবস্থা, বিদ্যুৎ ও জ্বালানির কানেক্টিভিটি, গ্রাহকদের সাশ্রয়ী মূল্যে  বিদ্যুৎ ও গ্যাস সরবরাহের প্রতিশ্রুতি ইত্যাদি বিষয় নিয়ে সাংবাদিকদের সাথে খোলামেলা আলোচনা হয়। 
বিপিএমআই-এর রেক্টর মুঃ মোহসিন চৌধুরীর সভাপতিত্বে অনুষ্ঠানে অন্যান্যের মাঝে বিদ্যুৎ সচিব মোঃ হাবিবুর রহমান ও বিপিএমআই-এর সদস্য মোহাঃ গোলাম রাব্বানী বক্তব্য রাখেন। এ সময় পিডিবির চেয়ারম্যান মোঃ মাহবুবুর রহমান, পাওয়ার সেলের ডিজি মোহাম্মদ হোসাইনসহ সঞ্চালন, বিতরণ ও উৎপাদন খাতের কোম্পানিসমূহের দপ্তর প্রধানগণ উপস্থিত ছিলেন। 
#

সংসদ সদস্যকে নিজ এলাকা ছাড়তে বলা মৌলিক অধিকারে হস্তক্ষেপ
                                                  -- তথ্য ও সম্প্রচার মন্ত্রী
ঢাকা, ৩১ জ্যৈষ্ঠ (১৪ জুন) : 
কোনো সংসদ সদস্যকে নিজ নির্বাচনি এলাকা ছেড়ে চলে যেতে বলা তার মৌলিক অধিকারে হস্তক্ষেপ বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ।
আজ রাজধানীতে জাতীয় প্রেসক্লাবে কোয়ান্টাম ফাউন্ডেশন আয়োজিত ১৪ জুন বিশ্ব রক্তদাতা দিবস উদ্‌যাপন অনুষ্ঠানে প্রধান অতিথির বক্তৃতা শেষে সাংবাদিকদের প্রশ্নের জবাবে মন্ত্রী একথা বলেন।
মন্ত্রী বলেন, ‘প্রথমত আমার প্রশ্ন হচ্ছে যিনি ঐ এলাকার সংসদ সদস্য, ঐ এলাকার স্থায়ী বাসিন্দা যিনি ঐ সিটি কর্পোরেশনের নির্বাচনে ভোটার, তাকে নির্বাচন কমিশন এলাকা ছাড়ার কথা বলতে পারে কি না। এটি কি তার মৌলিক অধিকারের ওপর হস্তক্ষেপ নয়? তাহলে তো ঢাকা শহরে যখন সিটি কর্পোরেশন নির্বাচন হবে তখন ঢাকা থেকে নির্বাচিত সব সংসদ সদস্য, মন্ত্রীদেরকেও ঢাকা ছেড়ে চলে যেতে হবে।’
‘এভাবে তাকে এলাকা ছাড়ার নির্দেশ দিয়ে তার মৌলিক অধিকারের ওপর হস্তক্ষেপ করা হয়েছে বলে আমি মনে করি’ উল্লেখ করে ড. হাছান বলেন, ‘তিনি যাতে কোনো নির্বাচনে প্রচার-প্রচারণা বা নির্বাচনি কর্মকান্ডে অংশগ্রহণ না করেন, সেটির নির্দেশনা অবশ্যই থাকবে, থাকা বাঞ্ছনীয়। এবং সেটি করলে অন্য শাস্তিমূলক ব্যবস্থা হতে পারে, কিন্তু যিনি ওখানে ভোটার ঐ এলাকার সংসদ সদস্য তাকে নিজের ভিটে-বাড়ি ছেড়ে চলে যেতে বলা কি সমীচীন হয়েছে, সেটিই হচ্ছে প্রশ্ন?’

মন্ত্রী বলেন, ‘এলাকা ছেড়ে যেতে হবে এটি দুনিয়ার কোথাও নাই। সংসদ সদস্যরা নির্বাচনি প্রচারণায় অংশগ্রহণ করতে পারবে না- এটি ভারতে নাই, পাকিস্তানে নাই, ইংল্যান্ডে নাই, কন্টিনেন্টাল ইউরোপে নাই, অস্ট্রেলিয়া, জাপানে নাই, কোথাও নাই। সেই আইনটাও কিন্তু বৈষম্যমূলক।’
হাছান মাহ্‌মুদ বলেন, ‘আজকে অনেক কাগজে দেখলাম এটি নিয়ে অনেক সমালোচনা হয়েছে। এখানে নির্বাচন কমিশন কি ভুল করেছে আগে সেটি আলোচনা হওয়া প্রয়োজন রয়েছে। এলাকা ছাড়ার নির্দেশনা কখনো কোথাও দেয়া হয়নি। আমার বাড়ি চট্টগ্রাম, চট্টগ্রাম সিটি কর্পোরেশন নির্বাচনের সময় আমি মন্ত্রী এবং আমি চট্টগ্রাম শহরে ছিলাম, কোনো নির্বাচনি প্রচারণায় আমি অংশগ্রহণ করিনি, বাড়ি থেকে দু’একবার বের হয়েছি প্রটোকল ছাড়া।’
এর আগে বিশ্ব রক্তদাতা দিবস উপলক্ষ্যে বক্তৃতায় তথ্য ও সম্প্রচার মন্ত্রী ড. হাছান রক্তদান ও জনহিতকর কর্মসূচির জন্য কোয়ান্টাম ফাউন্ডেশনকে অভিনন্দন জানান। তিনি বলেন, দেশ স্বাধীনের পর জাতির পিতা বঙ্গবন্ধু শেখ মুজিবুর রহমানের পৃষ্ঠপোষকতায় ১৯৭২ সালের ১০ জুন দেশে প্রথম স্বেচ্ছায় রক্তদান কর্মসূচি শুরু হয়। বঙ্গবন্ধুর ব্যক্তিগত চিকিৎসক পরে জাতীয় অধ্যাপক প্রয়াত অধ্যাপক ডা. নূরুল ইসলাম নিজে রক্ত দিয়ে কর্মসূচি শুরু করেন।
‘আমরা শুধু অবকাঠামোগত দিক দিয়ে বা বস্তুগত উন্নয়নের মাধ্যমেই উন্নত রাষ্ট্র নয়, বাংলাদেশকে আমরা একটি মানবিক রাষ্ট্রে রূপান্তর করতে চাই উল্লেখ করে মন্ত্রী বলেন, প্রধানমন্ত্রী শেখ হাসিনার লক্ষ্য হচ্ছে একটি উন্নত রাষ্ট্র গঠনের পাশাপাশি একটি সামাজিক কল্যাণ রাষ্ট্র, একটি মানবিক রাষ্ট্র প্রতিষ্ঠা করা। আর মানবিক রাষ্ট্র প্রতিষ্ঠা করতে হলে মানবিকতার বিকাশ প্রয়োজন। যারা মানবিকতা প্রদর্শন করে, মানবিক কাজ করে তাদের প্রশংসা করা উচিত।
বঙ্গবন্ধু শেখ মুজিব মেডিকেল বিশ্ববিদ্যালয়ের অধ্যাপক ও কোয়ান্টাম ফাউন্ডেশনের উপদেষ্টা ডা. নিজামউদ্দিন আহমদের সভাপতিত্বে শেখ হাসিনা জাতীয় বার্ন এন্ড প্লাস্টিক সার্জারি ইনস্টিটিউটের প্রধান সমন্বয়ক ডা. সামন্ত লাল সেন বিশেষ অতিথি হিসেবে এবং কোয়ান্টাম ফাউন্ডেশনের পরিচালক মোটিভেশন এম রেজাউল হাসান অনুষ্ঠানে বক্তব্য রাখেন। রক্তদানে বিশেষ অবদানের জন্য সাংবাদিক সাইফুল ইসলাম দিলালকে প্লাটিনাম পদকসহ রক্তদাতাদের হাতে সম্মাননা স্মারক তুলে দেন মন্ত্রী।

#

আকরাম/পাশা/সঞ্জীব/মাহমুদ/সেলিম/২০২২/১৮৪০ ঘণ্টা

তথ্যবিবরণী                                                                                                নম্বর : ২৪১৯
মহিলা ও শিশু বিষয়ক মন্ত্রণালয়ের নতুন সচিবের যোগদান
ঢাকা, ৩১ জ্যৈষ্ঠ (১৪ জুন) :


মহিলা ও শিশু বিষয়ক মন্ত্রণালয়ের নতুন সচিব হিসেবে যোগদান করেছেন মোঃ হাসানুজ্জামান কল্লোল। আজ বাংলাদেশ সচিবালয়ে মন্ত্রণালয়ে প্রথম কর্মদিবসে মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা তাকে অভ্যর্থনা জানান। মন্ত্রণালয় কর্মকর্তাবৃন্দ এবং দপ্তর-সংস্থা প্রধানগণ নবনিযুক্ত সচিবকে অভিনন্দন জানান।  


বিসিএস (প্রশাসন) ক্যাডারের ১১ম ব্যাচের কর্মকর্তা মোঃ হাসানুজ্জামান কল্লোল এর আগে কৃষি মন্ত্রণালয়ের অতিরিক্ত সচিব হিসেবে কর্মরত ছিলেন। জনপ্রশাসন মন্ত্রণালয় ১৮মে তাকে সচিব হিসেবে মহিলা ও শিশু বিষয়ক মন্ত্রণালয়ে পদায়ন করে এবং ১৪ জুন থেকে কার্যকর হবে বলে প্রজ্ঞাপনে উল্লেখ করা হয়।

আজ মন্ত্রণালয়ের সভাকক্ষে কর্মকর্তাদের সাথে এক মতবিনিময় সভায় নবনিযুক্ত সচিব মোঃ হাসানুজ্জামান কল্লোল বলেন, নারী উন্নয়ন ও ক্ষমতায়নে প্রধানমন্ত্রী শেখ হাসিনার সরকারের গৃহীত কর্মপরিকল্পনা ও কার্যক্রম নিষ্ঠা এবং আন্তরিকতার বাস্তবায়ন করতে হবে। শিশুদের সুরক্ষা কাজ করতে হবে। 


এসময় মন্ত্রণালয় এবং দপ্তর-সংস্থার কর্মকর্তাদের একটা টিমওয়ার্কের মাধ্যমে নারী ও শিশুর উন্নয়ন এবং সুরক্ষায় কাজ করে যাওয়ার আহ্বান জানান।

মোঃ হাসানুজ্জামান কল্লোল ১৯৯৩ সালে বিসিএস (প্রশাসন) ক্যাডারে সহকারী কমিশনার হিসেবে যোগদান করেন। এর পর তিনি বরিশাল বিভাগীয় কমিশানারের কার্যালয় এবং ভোলা জেলা প্রশাসকের কার্যালয়ে যোগদান ও দায়িত্ব পালন করেন। তিনি উপজেলা নির্বাহী অফিসার হিসেবে মানিকগঞ্জের দৌলতপুর ও টাঙাইলের বাসাইলে দায়িত্ব পালন করেন। তিনি বাংলাদেশ লোক প্রশাসন কেন্দ্র, সাভার, সংসদ উপনেতার একান্ত সচিব এবং গৃহায়ণ ও গণপূর্ত মন্ত্রণালয়ে দায়িত্ব পালন করেন। তিনি জেলা প্রশাসক হিসেবে রাজবাড়ী ও কুমিল্লা জেলায় দায়িত্ব পালন করেছেন। 


চাকুরী জীবনে তিনি দেশ ও বিদেশে বিভিন্ন প্রশিক্ষণে অংশগ্রহণ করেছেন। তিনি ঝিনাইদহ জেলায় এক সম্ভ্রান্ত মুসলিম পরিবারে জন্ম গ্রহণ করেন।
#

আলমগীর/পাশা/সঞ্জীব/মাহমুদ/জয়নুল/২০২২/১৮৪৫ঘণ্টা
তথ্যবিবরণী                                                   
                                           নম্বর : ২৪১৮

বঙ্গবন্ধুর প্রতিকৃতিতে প্রাথমিক ও গণশিক্ষা সচিবের শ্রদ্ধা

ঢাকা, ৩১ জ্যৈষ্ঠ (১৪ জুন) :   
সিনিয়র সচিব পদে পদোন্নতি পাওয়ায় রাজধানীর ধানমন্ডি ৩২ নম্বরে জাতির পিতা বঙ্গবন্ধু শেখ মুজিবুর রহমানের প্রতিকৃতিতে পুষ্পস্তবক অর্পণ করে শ্রদ্ধা জানান প্রাথমিক ও গণশিক্ষা মন্ত্রণালয়ের সচিব আমিনুল ইসলাম খান।
তিনি স্বাধীন বাংলাদেশের স্থপতি, সর্বকালের সর্বশ্রেষ্ঠ বাঙালি বঙ্গবন্ধু ও তাঁর পরিবারের সদস্য, মহান মুক্তিযুদ্ধে শহিদদের প্রতি গভীর শ্রদ্ধা জ্ঞাপন করে কিছুক্ষণ নীরবতা পালন করেন। এ সময় তার সাথে ছিলেন মন্ত্রণালয়ের অতিরিক্ত সচিব আবু বকর সিদ্দিক, মোঃ রুহুল আমিন, উপসচিব ড. বিলকিস বেগম, মোবাশ্বের হাসান প্রমুখ।
আমিনুল ইসলাম খান চলতি বছরের ১৩ ফেব্রুয়ারি প্রাথমিক ও গণশিক্ষা মন্ত্রণালয়ে যোগদান করেন। ইতোপূর্বে তিনি কারিগরি ও মাদ্রাসা শিক্ষা বিভাগ ও মুক্তিযুদ্ধ বিষয়ক মন্ত্রণালয়ে সচিব হিসেবে দায়িত্ব পালন করেন। তিনি বিসিএস (প্রশাসন) ক্যাডারের ১৯৮৬ ব্যাচের কর্মকর্তা।
#
মাহবুবুর/পাশা/সঞ্জীব/মাহমুদ/রেজাউল/২০২২/১৮০৮ ঘণ্টা
তথ্যবিবরণী                                                                                                নম্বর : ২৪১৭
পদ্মা সেতুর কারণে স্থলবন্দরগুলো বিশেষ সুবিধা পাবে
                                    -- নৌপরিবহন প্রতিমন্ত্রী
ঢাকা, ৩১ জ্যৈষ্ঠ (১৪ জুন) :


 নৌপরিবহন প্রতিমন্ত্রী খালিদ মাহমুদ চৌধুরী বলেছেন, ৫০ বছরের গর্বের স্থাপনা পদ্মা সেতুর মাধ্যমে স্থলবন্দর কর্তৃপক্ষ (ভোমরাসহ অন্যান্য স্থল বন্দর) মোংলা সমুদ্র বন্দর, পায়রা সমুদ্র বন্দর বিশেষ সুবিধা পাবে। প্রধানমন্ত্রী শেখ হাসিনা দেশের উন্নয়নে নেতৃত্ব দিচ্ছেন। তাঁর নেতৃত্বে বঙ্গবন্ধুর স্বপ্নের সোনার বাংলা নির্মাণে এগিয়ে যাব। আমরা এককভাবে ভাল থাকতে চাইনা; আমরা প্রতিবেশীদের নিয়ে, বিশ্বকে নিয়ে ভাল থাকতে চাই। মানবিক পৃথিবী দেখতে চাই। প্রধানমন্ত্রী ২০০১ সালে ব্যবসায়ীদের কথা চিন্তা করে বাংলাদেশ স্থলবন্দর কর্তৃপক্ষ গঠন করেন। প্রধানমন্ত্রী যে দৃষ্টিভঙ্গি নিয়ে স্থলবন্দর করেছিলেন তা শুরুতেই মুখ থুবড়ে পড়েছিল। ২০০৮ সালে আওয়ামী লীগ সরকার গঠনের পর বাংলাদেশ আবার ঘুরে দাঁড়িয়েছে।

মন্ত্রী আজ ঢাকায় হোটেল সোনারগাঁওয়ের বলরুমে বাংলাদেশ স্থলবন্দর কর্তৃপক্ষের ২১তম প্রতিষ্ঠাবার্ষিকী উপলক্ষ্যে ‘আঞ্চলিক বাণিজ্য, আন্তঃসংযোগ এবং অর্থনৈতিক উন্নয়নে স্থলবন্দরের ভূমিকা’শীর্ষক আলোচনা সভায় প্রধান অতিথির বক্তৃতায় প্রতিমন্ত্রী এসব কথা বলেন। 


বাংলাদেশ স্থলবন্দর কর্তৃপক্ষের চেয়ারম্যান মোঃ আলমগীরের সভাপতিত্বে আলোচনা অনুষ্ঠানে অন্যদের মধ্যে বক্তব্য রাখেন বাংলাদেশস্থ ভারতীয় হাইকমিশনার বিক্রম কুমার দোরাইস্বামী, নৌপরিবহন মন্ত্রণালয় সম্পর্কিত স্থায়ী কমিটির সভাপতি মেজর (অবঃ) রফিকুল ইসলাম, বীর উত্তম, এফবিসিসিআইর সাবেক সভাপতি মোঃ শফিউল ইসলাম এমপি ও নৌপরিবহন মন্ত্রণালয়ের সচিব মোঃ মোস্তফা কামাল, ভারত-বাংলাদেশ চেম্বার অভ্ কমার্স এন্ড ইন্ডাস্ট্রির চেয়ারম্যান আবদুল মতলুব আহম্মেদ  এবং বিজিএমইএ’র সভাপতি ফারুক হাসান।

খালিদ মাহমুদ চৌধুরী বলেন, প্রতিবেশী দেশসমূহের সাথে আমদানি-রপ্তানি বাণিজ্য সুবিধা বৃদ্ধির আওয়ামী লীগ সরকার কর্তৃক ২০০১ সালের ১৪ই জুন বাংলাদেশ স্থলবন্দর কর্তৃপক্ষ প্রতিষ্ঠা লাভ করে। প্রতিষ্ঠাকালীন সংস্থাটি 

১৩টি স্থলবন্দর নিয়ে যাত্রা শুরু করে। সরকার ২০০৯ সালে পুনরায় ক্ষমতায় আসার পর প্রধানমন্ত্রী শেখ হাসিনার সঠিক দিক নির্দেশনায় ২৪টি স্থলবন্দর প্রতিষ্ঠা লাভ করে। আমদানি-রপ্তানি পণ্য নিরাপদে পারাপার করা স্থল বন্দরের মূল দায়িত্ব। স্থলবন্দরের সেবার মান বৃদ্ধির লক্ষ্যে বেনাপোল ও বুড়িমারী স্থল বন্দরে অটোমেশন চালু করা হয়েছে। পর্যায়ক্রমে সকল স্থলবন্দরক্ষে অটোমেশনের আওতায় আনা হবে। বন্দরগুলোর ইয়ার্ড বৃদ্ধি করা হচ্ছে।
#

জাহাঙ্গীর/পাশা/সঞ্জীব/মাহমুদ/জয়নুল/২০২২/১৮৪৫ঘণ্টা

তথ্যবিবরণী                                                                                           নম্বর : ২৪১৬

দেশের বিস্ময়কর উন্নয়ন ও অগ্রযাত্রা সারাবিশ্বে স্বীকৃত
-- আবুল হাসানাত আবদুল্লাহ্
বরিশাল, ৩১ জ্যৈষ্ঠ (১৪ জুন) : 

পার্বত্য চট্টগ্রাম শান্তি চুক্তি বাস্তবায়ন ও পরিবীক্ষণ কমিটির আহ্বায়ক (মন্ত্রী পদমর্যাদা) আবুল হাসানাত আবদুল্লাহ্ বলেছেন, প্রধানমন্ত্রী শেখ হাসিনার অসীম সাহসী নেতৃত্ব ও দেশপ্রেমের কারণে আর্থ-সামাজিক খাতে বাংলাদেশের বিস্ময়কর উন্নয়ন ও অগ্রযাত্রা সারাবিশ্বে স্বীকৃত। তাঁর গতিশীল ও দূরদর্শী মেধা-প্রজ্ঞার কারণে বিশ্বব্যাংকসহ দেশি-বিদেশি বিরোধিতাকারীদের অপচেষ্টাকে রুখে দিয়ে পদ্মা বহুমুখী সেতুর ন্যায় বিশেষ ফাস্ট-ট্র্যাক প্রকল্প বাস্তবায়ন করা সম্ভব হয়েছে।

আবুল হাসানাত আবদুল্লাহ্ আজ বরিশাল ক্লাব মিলনায়তনে আগামী ২৫ জুন স্বপ্নের পদ্মা সেতু উদ্বোধন অনুষ্ঠান সাফল্যমন্ডিতকরণে আয়োজিত বরিশাল বিভাগীয় সমাবেশে সভাপতির বক্তব্যে এসব কথা বলেন। অনুষ্ঠানে অন্যান্যের মধ্যে বক্তব্য রাখেন পানি সম্পদ প্রতিমন্ত্রী জাহিদ ফারুক, বরিশালের মেয়র সেরনিয়াবাত সাদিক আবদুল্লাহ, আওয়ামী লীগের যুগ্মসম্পাদক বাহাউদ্দিন নাসিম, সংসদ সদস্য আ স ম ফিরোজ, আবদুল্লাহ আল ইসলাম জ্যাকব, মোঃ শাহে আলম, পঙ্কজ দেবনাথ, নূরুন নবী চৌধুরী শাওন, শওকত হাচানুর রহমান প্রমুখ।

আবুল হাসানাত আবদুল্লাহ্ বলেন, পদ্মা সেতু উদ্বোধন অনুষ্ঠান বানচাল করতে দেশ বিরোধী চক্র ষড়যন্ত্র করছে। এসব ষড়যন্ত্রকারীদের রাজনৈতিকভাবে প্রতিহত করতে বরিশাল বিভাগের দেশপ্রেমিক জনগণকে ঐক্যবদ্ধ হতে হবে। তিনি বলেন, প্রধানমন্ত্রী শেখ হাসিনার নেতৃত্বে বাংলাদেশ আজ বিশ্বের অন্যান্য দেশের জন্য উন্নয়ন স্বপ্নদ্রষ্টা। মেট্রোরেল, কর্ণফুলী টানেল, ঢাকায় এলিভেটেড এক্সপ্রেসওয়ে, মাতারবাড়ী ও পায়রা সমুদ্রবন্দর, রূপপুর পারমাণবিক বিদ্যুৎকেন্দ্র ও রামপাল বিদ্যুৎকেন্দ্রের ন্যায় প্রকল্পগুলোকে বাস্তবায়নের মাধ্যমে দেশের আর্থ-সামাজিক খাতে নতুন মাত্রা সংযোজিত হবে। এসব উন্নয়নের সাফল্যগাঁথা বাংলাদেশকে পৌঁছে দিচ্ছে বিশ্ব দরবারে মর্যাদার আসনে।

#

আহসান/পাশা/সঞ্জীব/মাহমুদ/সেলিম/২০২২/১৬৪০ ঘণ্টা

 
তথ্যবিবরণী                                                   
                                           নম্বর : ২৪১৫

কোভিড-১৯ সংক্রান্ত সর্বশেষ প্রতিবেদন

ঢাকা, ৩১ জ্যৈষ্ঠ (১৪ জুন) :   
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল সোমবার সকাল ৮টা থেকে মঙ্গলবার সকাল ৮টা পর্যন্ত ২৪ ঘণ্টায় দেশে ১৬২ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ৩ দশমিক ৫৬ শতাংশ। এ সময় ৪ হাজার ৫৫২ জনের নমুনা পরীক্ষা করা হয়েছে।        
গত ২৪ ঘণ্টায় কোভিড-১৯ এ আক্রান্ত হয়ে কেউ মারা যায়নি। এ পর্যন্ত ২৯ হাজার ১৩১ জন করোনায় মৃত্যুবরণ করেছেন। করোনাভাইরাস আক্রান্তদের মধ্যে এখন পর্যন্ত সুস্থ হয়েছেন ১৯ লাখ ৫ হাজার ৪১৬ জন। 
#
কবির/পাশা/সঞ্জীব/মাহমুদ/রেজাউল/২০২২/১৭০০ ঘণ্টা
তথ্যবিবরণী                                                                               
                             নম্বর : ২৪১৪

সর্বদা পাটের বাজার দর পর্যবেক্ষণ করা হবে
         -বস্ত্র ও পাট মন্ত্রী

ঢাকা, ৩১ জ্যৈষ্ঠ (১৪ জুন) :
বস্ত্র ও পাট মন্ত্রী গোলাম দস্তগীর গাজী, বীরপ্রতীক, বলেছেন, দেশে প্রয়োজনীয় কাঁচাপাট সরবরাহ নিশ্চিতকরণ এবং পাট ও পাটজাত পণ্য রপ্তানির ধারা বেগবান করার লক্ষ্যে সর্বদা পাটের বাজার দর  পর্যবেক্ষণে রাখা হবে। 

আজ সচিবালয়ে বস্ত্র ও পাট মন্ত্রণালয়ের সম্মেলন কক্ষে বাংলাদেশ জুট এসোসিয়েশন (বিজেএ) এর একটি প্রতিনিধিদলের সাথে সাক্ষাৎকালে মন্ত্রী এ কথা বলেন। এ সময় বস্ত্র ও পাট  মন্ত্রণালয়ের সচিব মো: আব্দুর রউফ, বাংলাদেশ জুট এসোসিয়েশন (বিজেএ) সভাপতি শেখ সৈয়দ আলীসহ এসোসিয়েশনের নেতৃবৃন্দ ও মন্ত্রণালয়ের ঊর্ধ্বতন কর্মকর্তাবৃন্দ উপস্থিত ছিলেন। 
মন্ত্রী বলেন, পাট চাষ নিশ্চিতকরণে বীজ সরবরাহ সঠিক রাখার পাশাপাশি কৃষককে অন্যান্য উপকরণ সহায়তার কারণে সাম্প্রতিক বছরগুলোতে পাটের উৎপাদন বহুগুণে বৃদ্ধি পেয়েছে। ফলশ্রুতিতে পাটকলসমূহ  নিরবচ্ছিন্নভাবে পাট সংগ্রহ করতে পারছে যা রপ্তানি আয়ে গুরুত্বপূর্ণ ভূমিকা রাখছে ।
মন্ত্রী আরো বলেন, পাট ও পাটজাত পণ্যের রপ্তানি আয়ের ধারা অব্যাহত রাখার জন্য কাঁচাপাটের সরবরাহ নিশ্চিত করতে  কার্যকর ব্যবস্থা গ্রহণ করবে। এজন্য লাইসেন্সবিহীন অসাধু ব্যবসায়ীগণকে কাঁচাপাট ক্রয়-বিক্রয় ও মজুদ হতে বিরত রাখা, ভিজাপাট ক্রয়-বিক্রয় রোধ করা, বাজারে কাঁচাপাটের সরবরাহ নিশ্চিত করতে কার্যকর পদক্ষেপ নেয়ার জন্য পাট অধিদপ্তরকে নির্দেশ প্রদান করা হয়েছে। 

এসময়, রপ্তানি নীতি ২০২১-২০২৪ এ শর্ত সাপেক্ষে রপ্তানি পণ্য তালিকায় কাঁচাপাট অন্তর্ভুক্তির বিষয়ে আলোচনা হয়। এ বিষয়ে বাণিজ্য মন্ত্রণালয়ের সাথে আলোচনা করে পরবর্তী করণীয় নির্ধারণের সিদ্ধান্ত হয়।
#

সৈকত/অনসূয়া/পরীক্ষিৎ/রেজ্জাকুল/মাসুম/২০২২/১৪৪৩ ঘণ্টা  
তথ্যবিবরণী                                                                               
                 নম্বর : ২৪১৩

একনেক সভায় প্রায় ১০ হাজার ৮৫৬ কোটি টাকা ব্যয়ে ১০টি প্রকল্প অনুমোদন

ঢাকা, ৩১ জ্যৈষ্ঠ (১৪ জুন) :
জাতীয় অর্থনৈতিক পরিষদের নির্বাহী কমিটি (একনেক) প্রায় ১০ হাজার ৮৫৫ কোটি ৬০ লাখ টাকার ১০টি প্রকল্প অনুমোদন করেছে।

প্রধানমন্ত্রী এবং একনেক-এর চেয়ারপারসন শেখ হাসিনার সভাপতিত্বে আজ গণভবনের সাথে সংযুক্ত হয়ে ভিডিও কনফারেন্সের মাধ্যমে শেরে বাংলা নগরে এনইসি সম্মেলন কক্ষে অনুষ্ঠিত একনেক সভায় এ অনুমোদন দেয়া হয়।


অনুমোদিত প্রকল্পসমূহ হলো: সড়ক পরিবহন ও সেতু মন্ত্রণালয়ের ৫টি প্রকল্প যথাক্রমে “নলকা-সিরাজগঞ্জ-সায়দাবাদ আঞ্চলিক মহাসড়কের সিরাজগঞ্জ শহর অংশ (শহিদ এম মনসুর আলী মেডিকেল কলেজ হতে কাটা ওয়াপদা মোড় পর্যন্ত) ৪ লেনে উন্নীতকরণ ও অবশিষ্ট অংশ ২ লেনে উন্নীতকরণ (১ম সংশোধিত)” প্রকল্প; “বগুড়া শহর থেকে মেডিকেল কলেজ পর্যন্ত সংযোগ সড়ক নির্মাণ (এন-৫১৯) (১ম সংশোধিত)” প্রকল্প; “কিশোরগঞ্জ সড়ক বিভাগাধীন গৌরীপুর-আনন্দগঞ্জ-মধুপুর-দেওয়ানগঞ্জ বাজার-হোসেনপুর জেলা মহাসড়ক যথাযথমানে উন্নীতকরণ” প্রকল্প; “বরিশাল (দিনারেরপুল)-লক্ষীপাশা-দুমকী জেলা মহাসড়কের ১৪তম কিলোমিটারে রাঙ্গামাটি নদীর ওপর গোমা সেতু নির্মাণ (১ম সংশোধিত)” প্রকল্প; “মদনপুর-দিরাই-শাল্লা-জলসুখা-আজমিরীগঞ্জ জেলা মহাসড়ক (জেড-২৮০৭)-এর দিরাই শাল্লা অংশ পুনঃনির্মাণ” প্রকল্প; স্বরাষ্ট্র মন্ত্রণালয়ের “দেশের গুরুত্বপূর্ণ ২৫টি (সংশোধিত ৪৬টি) উপজেলা সদর/স্থানে ফায়ার সার্ভিস ও সিভিল ডিফেন্স স্টেশন স্থাপন (৩য় সংশোধিত)” প্রকল্প; জ্বালানি, বিদ্যুৎ ও খনিজ সম্পদ মন্ত্রণালয়ের ২টি প্রকল্প “মর্ডানাইজেশন অব পাওয়ার ডিস্ট্রিবিউশন-স্মার্ট গ্রিডস ফেজ ১” প্রকল্প এবং Modernization and Capacity Enhancement of BREB Net work (Dhaka-Mymensingh Division” প্রকল্প;  ধর্ম বিষয়ক মন্ত্রণালয়ের “মন্দির ভিত্তিক শিশু ও গণশিক্ষা কার্যক্রম (৬ষ্ট পর্যায়)” প্রকল্প; এবং স্বাস্থ্য শিক্ষা ও পরিবার কল্যাণ বিভাগের “রাজশাহী মেডিকেল বিশ্ববিদ্যালয় (আরএমইউ) স্থাপন” প্রকল্প।


কৃষিমন্ত্রী ড. মোঃ আব্দুর রাজ্জাক, স্থানীয় সরকার, পল্লী উন্নয়ন ও সমবায় মন্ত্রী মোঃ তাজুল ইসলাম, শিক্ষামন্ত্রী ডাঃ দীপু মনি, স্বাস্থ্য ও পরিবার কল্যাণ মন্ত্রী জাহিদ মালেক, শিল্পমন্ত্রী নূরুল মজিদ মাহমুদ হুমায়ূন, স্বাস্থ্যমন্ত্রী জাহিদ মালেক, মৎস্য ও প্রাণিসম্পদ মন্ত্রী শ ম রেজাউল করিম, পরিবেশ, বন ও জলবায়ু মন্ত্রী             মোঃ শাহাব উদ্দিন, ভূমিমন্ত্রী সাইফুজ্জামান, পরিকল্পনা প্রতিমন্ত্রী ড. শামসুল আলম এবং সংশ্লিষ্ট মন্ত্রী ও প্রতিমন্ত্রীগণ সভার কার্যক্রমে অংশগ্রহণ করেন।

মন্ত্রিপরিষদ সচিব, এসডিজি’র মুখ্য সমন্বয়ক, পরিকল্পনা কমিশনের সদস্যবৃন্দ, সংশ্লিষ্ট মন্ত্রণালয়সমূহের সচিব এবং ঊর্ধ্বতন কর্মকর্তাগণ সভায় উপস্থিত ছিলেন।

#
শাহেদুর/অনসূয়া/পরীক্ষিৎ/রেজ্জাকুল/সাজ্জাদ/মাসুম/২০২২/১৩০০ ঘণ্টা  
তথ্যবিবরণী                                                                               
                    নম্বর : ২৪১২

খুলনা হাই-টেক পার্ক -এর ভিত্তিপ্রস্তর যৌথভাবে স্থাপন করলেন খুলনা সিটি মেয়র ও আইসিটি প্রতিমন্ত্রী

খুলনা, ৩১ জ্যৈষ্ঠ (১৪ জুন) :
খুলনা সিটি কর্পোরেশনের মেয়র তালুকদার আব্দুল খালেক এবং তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক যৌথভাবে আজ খুলনা শহরের টুটপাড়ায় ‘খুলনা আইটি/হাই-টেক পার্ক’ এর ভিত্তিপ্রস্তর স্থাপন করেন।
ভিত্তিপ্রস্তর স্থাপন অনুষ্ঠানে খুলনা সিটি কর্পোরেশনের মেয়র তালুকদার আব্দুল খালেক খুলনায় এ হাই-টেক পার্ক এর ভিত্তিপ্রস্তর স্থাপন করায় আইসিটি বিভাগকে ধন্যবাদ জানিয়ে বলেন, এ আইটি পার্কটি প্রযুক্তিজ্ঞান সমৃদ্ধ সমাজ গঠনে সহায়তা করবে।
অনুষ্ঠানে আইসিটি প্রতিমন্ত্রী বলেন, এ হাই-টেক পার্ক খুলনা শিল্পাঞ্চলকে প্রযুক্তিনির্ভর শিল্পাঞ্চলে পরিণত করবে। এটি হবে খুলনার তরুণ প্রজন্মের কর্মসংস্থানের ঠিকানা। এছাড়া বাংলাদেশকে শ্রমনির্ভর অর্থনীতি থেকে জ্ঞান- নির্ভর, উন্নত অর্থনীতির স্মার্ট বাংলাদেশ বিনির্মাণে গুরুত্বপূর্ণ অবদান রাখবে।
ভারত সরকারের অর্থায়নে তথ্য ও যোগাযোগ প্রযুক্তি বিভাগের হাই-টেক পার্ক কর্তৃপক্ষের অধীন জেলা পর্যায়ে আইটি বা হাইটেক পার্ক স্থাপন প্রকল্পের আওতায় খুলনাতে এ হাই-টেক পার্কটি প্রায় ৪ একর জায়গার ওপর ১৭০ কোটি টাকা ব্যয়ে নির্মিত হচ্ছে। 
আগামী দুই বছরের মধ্যে পার্কের নির্মাণ কাজ শেষ হবে। পার্কটি চালু হলে প্রতিবছর ১ হাজার তরুণ প্রশিক্ষণ গ্ৰহণ ও ৩ হাজার তরুণ-তরুণীর কর্মসংস্থানের সুযোগ সৃষ্টি হবে।

এসময় অন্যান্যের মধ্যে উপস্থিত ছিলেন সংসদ সদস্য সালাহউদ্দিন জুয়েল, তথ্য ও যোগাযোগ প্রযুক্তি বিভাগের সিনিয়র সচিব এন এম জিয়াউল আলম এবং খুলনায় নিযুক্ত ভারতের ভারপ্রাপ্ত সহকারী হাইকমিশনার অসীম কুমার সানতা।

#

রোহিঙ্গাদের নিরাপদ প্রত্যাবর্তনেই স্থায়ী সমাধান               

নিউইয়র্ক, ১৪ জুন :

জাতিসংঘে নিযুক্ত বাংলাদেশের স্থায়ী প্রতিনিধি রাষ্ট্রদূত রাবাব ফাতিমা বলেছেন, মিয়ানমারে রোহিঙ্গাদের নিরাপদ, টেকসই মর্যাদাপূর্ণ প্রত্যাবর্তনের মধ্যেই নিহিত রয়েছে স্থায়ী সমাধান। একই সাথে রোহিঙ্গাদের প্রত্যাবাসনে সহায়তার জন্য রাখাইন রাজ্যে কর্মসূচি বাড়াতে তিনি জাতিসংঘের প্রতি আহ্বান জানান।    
গতকাল জাতিসংঘ সাধারণ পরিষদে মিয়ানমার বিষয়ক মহাসচিবের বিশেষ দূত ড. নোলিন হাইজারের ব্রিফিংয়ের পর প্রদত্ত বক্তব্যে এসব কথা বলেন রাষ্ট্রদূত। 

বাংলাদেশের স্থায়ী প্রতিনিধি বলেন, জীবন বাঁচাতে নিজভূমি থেকে রোহিঙ্গাদের পলায়নের পর পাঁচ বছর কেটে গেছে, কিন্তু তাদের নিরাপদ প্রত্যাবর্তনের প্রতিশ্রুতি অপূর্ণই রয়ে গেছে। সংকটের মূল কারণগুলো চিহ্নিত করে তা সমাধানের মাধ্যমে এর পুনরাবৃত্তি রোধে জরুরিভিত্তিতে ব্যবস্থা গ্রহণের জন্য নিরাপত্তা পরিষদের প্রতি আহ্বান জানান রাষ্ট্রদূত। তিনি রোহিঙ্গাদের প্রত্যাবাসন উপযোগী সঠিক পরিস্থিতি সৃষ্টিতে আন্তর্জাতিক সম্প্রদায়কে আরো এগিয়ে আসার আহ্বান জানান।  

রাষ্ট্রদূত ফাতিমা আরো বলেন, বাস্তচ্যুত রোহিঙ্গাদের ন্যায়বিচার নিশ্চিত করতে বাংলাদেশ সবকিছুই করছে। আন্তর্জাতিক অপরাধ আদালত (ওআইসি) এবং মিয়ানমারের স্বাধীন তদন্ত প্রক্রিয়ার (আইআইএমএম)  সকল প্রচেষ্টায় বাংলাদেশ পূর্ণ সমর্থন দিচ্ছে। রাষ্ট্রদূত ফাতিমা রোহিঙ্গাদের ন্যায়বিচার নিশ্চিত এবং ঘটনার পুনরাবৃত্তি রোধ করতে সকল দেশকে এ সংক্রান্ত চলমান জবাবদিহিমূলক ব্যবস্থায় সহযোগিতা প্রদান ও তাদের প্রবেশাধিকার প্রদানে সহযোগিতা করার আহ্বান জানান।


আসিয়ান ও মিয়ানমারের মধ্যে পাঁচদফা ঐকমত্যের দ্রুত ও পূর্ণ বাস্তবায়নসহ  মিয়ানমারের সংকটের সমাধান খুঁজে বের করার প্রচেষ্টা গ্রহণের জন্য আসিয়ানের প্রশংসা করেন বাংলাদেশের স্থায়ী প্রতিনিধি। দীর্ঘস্থায়ী রোহিঙ্গা সংকটের স্থায়ী রাজনৈতিক সমাধানের জন্য আসিয়ান সদস্য দেশ এবং এই অঞ্চলের অন্যান্য দেশগুলোর সাথে সম্পৃক্ততা অব্যাহত রাখার জন্য মিয়ানমার বিষয়ক বিশেষ দূতের প্রতি আহ্বান জানান রাষ্ট্রদূত ফাতিমা।


মিয়ানমার বিষয়ক বিশেষ দূতের ব্রিফিং এর পর সদস্য রাষ্ট্রগুলো প্রদত্ত বক্তব্যে আসিয়ানের পরিপূরক ভূমিকার প্রতি তাদের পূর্ণ সমর্থন ব্যক্ত করেন। সদস্য রাষ্ট্রগুলো বাংলাদেশ সরকারের অনুকরণীয় মানবিক নেতৃত্বের প্রশংসা করেন।
#

অনসূয়া/পরীক্ষিৎ/রেজ্জাকুল/আসমা/২০২২/১৩০০ ঘণ্টা
তথ্যবিবরণী                                                                               
                        নম্বর : ২৪১০

বেগম রোকেয়া পদক এর মনোনয়ন আহবান
ঢাকা, ৩১ জ্যৈষ্ঠ (১৪ জুন) : 

নারী শিক্ষা, নারী অধিকার, নারীর আর্থসামাজিক উন্নয়ন, সাহিত্য ও সংস্কৃতির মাধ্যমে নারী জাগরণ ও পল্লী উন্নয়ন এবং সরকার নির্ধারিত অন্য কোন ক্ষেত্রে অবদানের সর্বোচ্চ স্বীকৃতিস্বরূপ পাঁচজন বাংলাদেশি নারীকে ‘বেগম রোকেয়া পদক, ২০২২’ প্রদান করা হবে। 
উল্লিখিত যে কোন ক্ষেত্রে অবদান রেখেছেন এমন বাংলাদেশি নারীদের নিকট থেকে দরখাস্ত আহ্বান করা হয়েছে। আবেদনপত্রের ‘ছক’ মহিলা ও শিশু বিষয়ক মন্ত্রণালয়ের ওয়েব-সাইট (www.mowca.gov.bd) এবং মহিলা বিষয়ক অধিদপ্তরের ওয়েব-সাইট (www.dwa.gov.bd)- এ পাওয়া যাবে। ওয়েব-সাইটে প্রকাশিত ‘ছক’ ব্যতীত অন্য কোন ছকের আবেদন/মনোনয়ন গ্রহণ করা হবে না। 

আগ্রহীদের পদকপ্রাপ্তির ক্ষেত্র উল্লেখপূর্বক আগামী ৩১ জুলাই ২০২২ তারিখের মধ্যে নির্ধারিত ছক অনুযায়ী আবেদনের সফটকপি ই-মেইলে (sasadmn2@gmail.com) [(Nikosh-ফন্টে MS Word File-এ)] এবং ডাকযোগে/সরাসরি ২ (দুই) সেট হার্ডকপি সচিব, মহিলা ও শিশু বিষয়ক মন্ত্রণালয়, বাংলাদেশ সচিবালয়, ঢাকা বরাবর প্রেরণ করতে হবে।
#
আলমগীর/অনসূয়া/পরীক্ষিৎ/রেজ্জাকুল/মাসুম/২০২২/১২০০ ঘণ্টা  
তথ্যবিবরণী                                                                               
                       নম্বর : ২৪০৯

জনশুমারি ও গৃহগণনা উপলক্ষ্যে প্রধানমন্ত্রীর বাণী 
ঢাকা, ৩১ জ্যৈষ্ঠ (১৪ জুন) : 

প্রধানমন্ত্রী শেখ হাসিনা আগামীকাল ১৫ জুন ‘জনশুমারি ও গৃহগণনা-২০২২’ উপলক্ষ্যে নিম্নোক্ত বাণী প্রদান করেছেন :

“বাংলাদেশ পরিসংখ্যান ব্যুরো (বিবিএস) ১৫-২১ জুন, দেশব্যাপী ষষ্ঠ ‘জনশুমারি ও গৃহগণনা’ পরিচালনার উদ্যোগ গ্রহণ করেছে জেনে আমি আনন্দিত। এবারই প্রথম ডিজিটাল পদ্ধতিতে Computer Assisted Personal Interviewving (CAPI)-এর মাধ্যমে দেশের সকল গৃহ ও ব্যক্তির তথ্য সংগ্রহ করা হবে যা দ্রুততম সময়ে  শুমারির প্রতিবেদন প্রকাশে বিশেষ ভূমিকা রাখবে বলে আমি বিশ্বাস করি। 
সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান মহান মুক্তিযুদ্ধের পর যুদ্ধবিধ্বস্ত বাংলাদেশ পুনর্গঠনে সঠিক পরিকল্পনা প্রণয়ন ও দেশের ভবিষ্যৎ উন্নয়ন ও অগ্রযাত্রা পরিবীক্ষণে পরিসংখ্যানের অপরিহার্য গুরুত্ব অনুধাবন করে ৪টি পৃথক পরিসংখ্যান প্রতিষ্ঠানকে একীভূত ও সুসমন্বিত করে ১৯৭৪ সালে বাংলাদেশ পরিসংখ্যান ব্যুরো প্রতিষ্ঠা করেন। পরবর্তীকালে বিবিএস-এর সার্বিক কর্মকাণ্ড সমন্বয়ের জন্য ১৯৭৫ সালে পবিকল্পনা মন্ত্রণালয়ের আওতায় প্রতিষ্ঠা করা হয় ‘পরিসংখ্যান বিভাগ’, যার বর্তমান নাম ‘পরিসংখ্যান ও তথ্য ব্যবস্থাপনা বিভাগ'। 

পরিসংখ্যান একটি দেশের আর্থ-সামাজিক উন্নয়ন ও অগ্রগতির পরিমাপক। আমি বিশ্বাস করি, টেকসই উন্নয়ন-পরিকল্পনা প্রণয়ন ও বাস্তবায়নে সঠিক, নির্ভরযোগ্য এবং সময়োপযোগী পরিসংখ্যান ভিত্তি হিসেবে কাজ করে। আওয়ামী লীগ সরকার সকলক্ষেত্রে তথ্যভিত্তিক সিদ্ধান্ত ও পরিকল্পনা গ্রহণের জন্য গ্রহণযোগ্য ও মানসম্পন্ন পরিসংখ্যান সংগ্রহ এবং প্রকাশ করতে প্রতিশ্রুতিবদ্ধ। তথ্য-উপাত্ত প্রক্রিয়া ও পরিজ্ঞাতকরণে আধুনিক প্রযুক্তির ব্যবহার, বিশ্বায়নের চ্যালেঞ্জ মোকাবিলায় সঠিক সিদ্ধান্ত গ্রহণে চাহিদা মাফিক উপাত্ত সরবরাহ এবং পরিসংখ্যান বিষয়ক কার্যক্রম সময়োপযোগী ও ত্বরান্বিতকরণে আমাদের সরকার সর্বদা সচেষ্ট। জাতীয় পরিসংখ্যানিক ব্যবস্থাকে আইনগত ভিত্তি প্রদানের জন্য ‘পরিসংখ্যান আইন-২০১৩’ প্রণয়ন করা হয়েছে। 

জাতিসংঘ কর্তৃক স্বীকৃত জনশুমারি ও গৃহগণনা বাংলাদেশসহ বিশ্বের সকল দেশে পরিচালিত সবচেয়ে গুরুত্বপূর্ণ জাতীয় পরিসংখ্যানিক কার্যক্রম। বাংলাদেশকে জাতির পিতার স্বপ্নের সোনার বাংলাদেশে পরিণত করার মাধ্যমে মানুষের সর্বোচ্চ কল্যাণ সাধনই আমাদের মূল লক্ষ্য। আমি আশা করি, ‘জনশুমারি ও গৃহগণনা-২০২২’ হতে প্রাপ্ত তথ্য-উপাত্ত জাতীয় সম্পদের সুষম বণ্টন, নির্বাচনি এলাকার সীমানা নির্ধারণ, কর্মসংস্থান সৃষ্টি, মানবসম্পদ উন্নয়ন, মানসম্মত শিক্ষা, স্বাস্থ্য ও পুষ্টি সংক্রান্ত পরিকল্পনা প্রণয়নসহ অন্যান্য পরিকল্পনা প্রণয়ন ও পরিবীক্ষণে যথাযথ ভূমিকা পালন করবে। তাই শুমারিকর্মীগণকে সঠিক তথ্যপ্রদান ও তথ্য সংগ্রহ কার্যক্রমে সকল প্রকার সহযোগিতা করার জন্য দেশবাসীর প্রতি আমি উদাত্ত আহ্বান জানাচ্ছি। 

আমি প্রথম ডিজিটাল ‘জনশুমারি ও গৃহগণনা-২০২২’ এর সার্বিক সাফল্য কামনা করছি।

       জয় বাংলা, জয় বঙ্গবন্ধু
     বাংলাদেশ চিরজীবী হোক।” 

#

জাহিদ/অনসূয়া/পরীক্ষিৎ/শাম্মী/মাসুম/২০২২/১০১০ ঘণ্টা  

তথ্যবিবরণী                                                                                                   নম্বর :  ২৪০৮
জনশুমারি ও গৃহগণনা উপলক্ষ্যে রাষ্ট্রপতির বাণী 
ঢাকা, ৩১ জ্যৈষ্ঠ (১৪ জুন) :   

রাষ্ট্রপতি মোঃ আবদুল হামিদ আগামীকাল ১৫ জুন ‘জনশুমারি ও গৃহগণনা-২০২২’ উপলক্ষ্যে নিম্নোক্ত বাণী প্রদান করেছেন :      

“বাংলাদেশ পরিসংখ্যান ব্যুরো (বিবিএস) কর্তৃক ১৫-২১ জুন, ২০২২ সময়ে ডিজিটাল পদ্ধতিতে দেশব্যাপী ‘জনশুমারি ও গৃহগণনা-২০২২’ এর তথ্যসংগ্রহ কার্যক্রম পরিচালনার উদ্যোগকে আমি স্বাগত জানাই। সরকারের ডিজিটাল বাংলাদেশ গড়ার অঙ্গীকার পূরণ ও সমৃদ্ধ সোনার বাংলা গঠনে প্রথম ডিজিটাল ‘জনশুমারি ও গৃহগণনা-২০২২’ ইতিবাচক ভূমিকা রাখবে বলে আমার দৃঢ় বিশ্বাস। 

শুমারিতে CAPI (Computer Assisted Personal Interviewing) পদ্ধতিতে তথ্যসংগ্রহ করা এবং তথ্যসংগ্রহ কার্যক্রমে ডিজিটাল প্রযুক্তি ব্যবহারের ফলে তথ্যসংগ্রহ ও প্রক্রিয়াকরণে স্বল্প সময়ের প্রয়োজন হবে। এছাড়া শুমারির গুণগতমান রক্ষা করে দ্রুততম সময়ে শুমারির প্রতিবেদন প্রকাশ করা সম্ভব হবে বলে আমার বিশ্বাস। সরকার ২০৪১ সালের মধ্যে উন্নত দেশ গঠনের লক্ষ্যে নিরলস কাজ করে যাচ্ছে। সম্প্রতি বাংলাদেশ স্বল্পোন্নত দেশ থেকে উন্নয়নশীল দেশে উন্নীত হয়েছে। শিক্ষা, স্বাস্থ্য, ভৌত অবকাঠামোগত উন্নয়নসহ সর্বক্ষেত্রে সুষম ও টেকসই উন্নয়নের লক্ষ্যে জাতীয় ও স্থানীয় পর্যায়ে প্রমাণক নির্ভর পরিকল্পনা প্রণয়ন ও উন্নয়ন কর্মকাণ্ড পরিচালনার জন্য নির্ভুল তথ্য-উপাত্ত থাকা আবশ্যক। রূপকল্প ২০৪১, পঞ্চবার্ষিক পরিকল্পনা, টেকসই উন্নয়ন অভীষ্ট (এসডিজি)-সহ অন্যান্য উন্নয়ন পরিকল্পনা প্রণয়ন, মূল্যায়ন ও পরিবীক্ষণে ‘জনশুমারি ও গৃহগণনা-২০২২’ এর তথ্য-উপাত্ত গুরুত্বপূর্ণ তথ্যভাণ্ডার হিসেবে কার্যকর ভূমিকা রাখবে বলে আমি আশা রাখি।  

জাতীয় জনগুরুত্বপূর্ণ কার্যক্রম হিসেবে জনশুমারি ও গৃহগণনায় অন্তর্ভুক্ত হওয়া বাংলাদেশে বসবাসকারী সকল নাগরিকের দায়িত্ব। সকলের সার্বিক সহযোগিতা ও স্বতঃস্ফূর্ত অংশগ্রহণের মাধ্যমে ‘জনশুমারি ও গৃহগণনা-২০২২’ সফল ও সার্থক হোক – এ প্রত্যাশা করি। 

প্রথম ডিজিটাল ‘জনশুমারি ও গৃহগণনা-২০২২’ এর সকল কার্যক্রমের সফল হোক – এ কামনা করছি। 

জয় বাংলা

খোদা হাফেজ, বাংলাদেশ চিরজীবী হোক।” 

